
 БОЛАШАҚ БАСТАУЫШ СЫНЫП МҰҒАЛІМДЕРІНІҢ ИМИДЖІН ҚАЛЫПТАСТЫРУДЫҢ ПЕДАГОГИКАЛЫҚ ШАРТТАРЫ
Атақты педагог-ғалым В.А. Сухомлинский «Мұғалімдік мамандық – бұл адамтану, адамның күрделі де қызықты, шым-шытырығы мол жан-дүниесіне үңіле білу» [1].

Баланың бойына білім нәрін себетін басты тұлға – ұстаз. Яғни, жас ұрпақты оқытуда тиімді жағдайлар жасау көбіне мұғалімге тікелей байланысты. Өйткені ұстаз алдында егемен еліміздің болашағы отыр. Сондықтан XXI ғасыр мұғалімнің кәсіби құзырлылығына қойылатын талаптар – ертеңгі ұстаздарды оқытудың жаңа түрлерімен қаруландыра отырып, қазіргі уақыттағы мектеп талабына сай кәсіптік дағдыларды игеруге бағытталған оқытудың жаңа жолдарын енгізуді көздейді. Осының бәрі, сайып келгенде, болашақ мұғалімді кәсіби әрекетке даярлау аса көкейкесті мәселе екендігін айғақтайды. Мұғалімнің кәсіби шыңдалуы бүгінгі мектеп оқушысы, ертеңгі қоғам азаматтарының тұлғалық дүниежүзілік білім кеңестігіне шығудың негізі болмақ. Қазақстан Республикасының үздіксіз білім беру жүйесі саясатының басты мақсаттарының бірі – жан-жақты, жоғары білімді, шығармашыл қабілетті жеке тұлғаны қалыптастыру. Білім туралы Заңда (8-бап) білім беру жүйесінің ең басты міндеті «ұлттық және жалпы азаматтық құндылықтар, ғылым мен тәжірбие жетістіктері негізінде жеке адамды қалыптастыруға, дамытуға және кәсіби шыңдауға бағытталған білім алу үшін қажетті жағдайлар жасау».

Мұғалім мамандығы жасандылыққа, уақыт талабынан қалыс қалуға төзбейді. Жаңа адамды тек жаңа адам тәрбиелеуі тиіс. Біздің қоғамдағы мұғалім балаларды болашақ туралы арманмен жігерлендіру үшін оларды алдағы мұраттарға қазірден үйрететін болашақтың адамы. Мұғалімнің өзі тұлға болуы тиіс немесе өнегелі адамды тек өнегелі адам ғана тәрбиелейді, оның өзі биік парасатты тек ізгі жан дүниесімен ғана балаға дарытуға болады. Мұғалім отансүйгіш болуы керек немесе Отанға деген сүйіспеншілікті өз Отанын сүйетін адам ғана оята алады. Мұғалім жан-жақты сауатты және шығармашылықтың адамы болуы тиіс.

 
Мұғалімдердің кәсіби шеберлігі мен құзыреттілігі – білім сапасын көтерудің алғы шарты екенін мақсат еткен ұжымдағы әрбір педагогтің өзіндік жұмыс жүйесі айқындалған. Мұғалім мәртебесін көтеру, олардың жұмыс істеуіне, шығармашылығына, демалуына жағдай жасау, үздік мұғалімдердің тәжірибелерін жинақтап тарату, оларды ынталандырып, қолдау көрсету – мемлекеттің маңызды міндеттерінің бірі. 

Білім сапасы – мұғалімдер қызметінің сапасы. Ұстаз беделі, ең алдымен, оның жеке басының қасиеттеріне, ұстаздық келбетіне байланысты екені анық. Егер «нені оқыту керек?» деген сауалға мемлекеттік білім беру стандарттары жауап беретін болса, «қалай оқыту керек?» дегенге жауапты тек мұғалімнің кәсіптік даярлығынан, жаңа технологияларды пайдалана білуінен, өзінің нақты мақсатын айқын көре алуынан және сол арқылы баланы әлемдік ақпараттық қоғамның толыққанды мүшесі ретінде қалыптастыра білу шеберлігінен іздеу қажет.

Барлық мамандықтың өзіндік ауыртпашылығы бар екені рас, бірақ мұғалім болу бәрінен де қиын. Өйткені ол адам тағдырына жауапты. Кез келген адам балаң ойдың желкенін көтерген сәтінен бастап өзінің бүкіл саналы ғұмырының негізін мектепте қалайды. Балалық шақтан болашаққа, балалықтан даналыққа дейінгі аралықта өтетін құбылыстың барлығы өз бастауын мұғалімнен алады. Бір-бір үйдің еркесін қолынан ұстап, маңдайынан сипап, бауырына қысып, оларға шеті мен шегі көрінбейтін білім атты дарияның алғашқы тамшысынан дәм татқызып, уақыт өткен сайын оның тереңіндегі небір асыл маржандарын тергізіп, рухани ләззатқа бөлейтін мұғалімді тіршіліктің күретамыры десе де болады. Мұғалімдік – мамандық атаулының бастауы. Мейлі ой, мейлі дене еңбегімен айналысатындардың қайсысы болса да өзінің бағындырған биігінің алғашқы баспалдағын мұғалімнің көмегімен аттап, биік шыңына да мұғалімнің демеуімен көтерілетіні ақиқат. Заңгер, бағбан, тілші, режиссер, әртіс, саясаткер т.б. мамандықтардың ең күрделі элементтерін бойына жинаған мұғалім мамандығы қоғамда жоғарғы орындардың біріне ие. Әр баланың жүрек қалтарысындағы иірімдерді дәл тауып, көңіл пернесінің әуенін дөп басып, көкейіндегіні көзінен танитын мұғалім – кімнің болса да жанашыр досы. Мұғалім – уақыт пен кеңістік арасындағы құбылысты бағындырып, заман көшінен кейін қалмай ілгері жылжып келе жатқан ұлы керуеннің көшбасшысы. Ол – қоғамдағы қандай да бір саяси, мәдени, ғылыми жаңалықтардың жаршысы, соны тиісті деңгейде насихаттаушы зиялы қауым. Бүгінгі жаһандану заманында ақпараттық технологияның тетігін тауып, тілін де меңгеріп үлгерген мұғалімдер қауымының қашан да жаны жаңалыққа құмар. Өмір бойы оқып, ізденумен уақытын өткізіп, білім саласына әр жылдары енген сан алуан реформаларды жүрексінбей қабылдап, аз уақыттың ішінде тәжірибеге енгізіп, оны өзге әріптестерімен бөлісуден еш жалықпайтын мұғалімдер кейде мәңгілік шәкірт тәрізді боп көрінсе, кейде мәңгілік тәлімгер сияқты. Мұның барлығы төзім мен табандылықты, интеллект пен қабілеттілікті қажет етеді десек, нағыз мұғалімдік екінің бірінің қолынан келе бермейтін іс. Біреу шебер сөйлегенмен, айтқан сөзін жүректен шығарып, жүрекке жеткізе алмауы мүмкін, біреу көппен араласқанмен, адам жанын түсініп, оның жүрек қалауын таба алмауы мүмкін, ал мұғалім бойында болмауы мүмкін қасиеттің болуы мүмкін емес. Бұл тұрғыдан келгенде мұғалім – адами, кәсіби болмысы қалыптасқан, жан-жақты дамыған биік тұлға. Ол – қиын да күрделі ұғымды қарапайым да түсінікті тілмен жеткізе алатын шебер, баланың рухани әлемінде жасырулы жатқан қабілеттің көзін аша білетін зерек, дүниенің кереметін жан бітіре суреттейтін шешен, әр сөздің қисынын келтіріп, орайын тауып сөйлей білетін ділмар, бала әлеміне бала болып еніп, сол тілде сөйлесе алатын әртіс, білім сахнасындағы рөлдерді аса ыждаһаттылықпен бөліп, шебер ұйымдастыратын режиссер, нәзік те сезімтал бала жанының бір жібін де сетінетіп алмай, діттеген мақсатына жетуге тырысатын психолог. 

Осы бағытта педагог имиджі көп салалы, соған қарамастан жекелеген құрамдас бөліктері жалпыға сәйкес келуі қажет. 

Имидж құрылымы бірнеше құрамдас бөліктерден тұрады: бірінші бөлігі – адамның өзінен кейін қалдыратын бейнесі. Имидждің сыртқы құрамын құрайтындар (аяқ киімнен бастап бас киімге дейін) аса маңызды. Зерттеулердің көптеген деректері бойынша, сүйкімсіз немесе «қарапайымдарға» қарағанда, сүйкімді адамдарда анағұрлым жақсы сапалар басым болады, дегенмен, шындық өмірде табысқа жеткен адамдардың сырт бейнесі келіспесе де, олардың отбасында және жұмыста ерекше және қажет болуына ешбір кедергі келтірмейді. 

Ішкі құрамдас бөлігі – адамның рухани және зияткерлік (интеллектуалдық) дамуы, оның қызығушылығы, мақсаты, құндылығы, өмірінің мәнділігі.

Ішкі және сыртқы құрамдас бөліктер өзара байланысты және адам әрекеттері барысында, яғни адамның әлденені жасағаны сияқты имидждің процессуалдық құрамында пайда болады.

Имидж өзіне әрекеттердің бірнеше түрін қабылдайды: пайымдау, шығармашылық, араласу, дегенмен өзі ерекше ойын әрекеті болып табылады.

Атақты саясаткер Е.В. Егорованың пікірі бойынша, оның үш құрамдық құрылымы жайлы айтуға болады. Имидж құрылымның бірінші құрамдас бөлігі оның адам ретіндегі жеке мініздемесі болады. Имидж құрылымның екінші құрамдас бөлігі оның әлеуметтік мінездемесі болады. Имидждің үшінші құрамдас бөлігі діліміздің (менталитетіміздің) құрамдас бөлігі болып табылатын имидждің символикалық мінездемесі болып табылады [2].

А.П. Панфилова имидж құрылымын былайша көрсетеді:

1) Сыртқы бейне мыналарды қамтиды: - жеке деректер (бойы, пішімі);

- костюм (киімі, аяқ киімі, аксессуарлары); - өзін ұстау және сөйлеу мәнері; - қимылы мен кейпі; - көзқарасы мен мимикасы; - дауыс ерекшелігі;

- адамнан шығатын иіс.

Әлеуметтік-рөлдік мінездемесі: репутациясы – абырой-беделі (адамның өмірі, жеке жетістіктері мен табыстары жайлы қалыптасқан қоғамдық пікір); амплуасы – сәйкес келушілігі (атқаратын әлеуметтік рөлі); миссиясы – міндеті (әлеуметтік-маңызды мақсаттары, қоғам үшін пайдалылығы).

           Имидждік символикасы: аты; жеке атрибутикасы – ерекше белгілері (қайталанатын ерекшеліктері мен сыртқы бейнесінің белгілері); әлеуметтік символдары немесе әлеуметтік беделділік белгілері (ақша, қоғамдағы орны, мамандығы, атқаратын лауазымы, машина маркасы, таңдаған спорт түрі). 
Жеке бастық қасиеттері:- кәсіби маңызды қасиеттері;- басым болатын жеке мінездемелері; - адамдармен қарым-қатынас жасау стилі; - насихаттайтын идеялары; - базалық құндылықтары [3].

Имиджді қалыптастыру – ешқайсысы кездейсоқ болмайтын жүйелі және мақсатқа бағытталған үдеріс. Имидж жалпылық сана-сезім талаптарының көрінісі болып табылады. Имидж оның таралуы жағдайларына барлық уақытта бірдей қолайлы әрекет ете бермейді, сондықтан барлығын одан қажетті нәтижеге жететіндей етіп қалыптастыру қажет. Өйткені бүгінде адамдардың сырттай бейімделген типтерін дамыған, адам сыртқа танылуға бейімделеді, ал А.А. Калюжый бойынша: «Ішкі құндылықтарға ие оқытушы немесе оқымысты кісі өз білімін бермесе және сәйкестілік жағдайында сатпаса, ешкім бола алмайды» [4].

Жемісті имидж жасау үшін ескеру қажет болатын тағы бір мінездеме – іріктеушілік. Ақпарат ала отырып адам олардың ұсыныстарына сәйкес келетінін мәліметтерді белгілейді, келісе алмайтындарын бөлектейді.

Іскер адамдардың өмірлерінде болып жататын өзгерістердің жеке табысы мен мансабы үшін өзгерістерге тек сырттай сәйкес келіп қана қоймай, заманына сай болуды, кейіндеп қалмауды немесе жоғары беделге ие құрметті кәсіпқой болуды, басқалардың да лайықты өмір сүруіне көмектесуді, сонымен қатар жаңа мүмкіншіліктерді, кездейсоқ ыңғайлы жағдайларды пайдалана білудің маңызды екендігін, ол үшін өз бедел-бейнесіне (имиджіне) үнемі түзету енгізіп отыру қажеттігін білдіреді.

Имидж кәсіби табыстың бөлігі ретінде танылады. Имидж неғұрлым нақты қалыптасса, ол шоғырланған қалыптағы адам мағыздылығын көрсететіндіктен, соғырлым тиімді қарым-қатынас (коммуникация) оның негізгі ерекшеліктерін көрсететін белгілік алмастырғыш болып табылады. Ол өзі жайлы, өзінің нағыз, терең (жеке тұлғалық және кәсіби) мақсаттары, қағидалары, мұраттары, жоспарлары туралы ақпаратты беруге мүмкіншілік береді. Имидж қалыптастыру жөніндегі мақсатты бағытталған жұмыс жаңалықты аша білу, өзін көрсете білу сияқты маңызды сапалық қасиеттерді жасауға, жеке маңыздылық пен құндылықты ұғынуға алып келеді.

Сонымен, имидждендіру – өзінің кәсіби және жеке бастық сапаларын жүзеге асыру үшін қажетті күрделі, көп еңбекті қажет ететін үдеріс. Имидж субъектінің әдейі және байқаусыз әрекеттерімен жасалады, соның ішінде адамдар абайсыз әрекеттерден болатын ақпараттарға көбірек сенеді. Адамдар имидж қалыптастыратын ақпараттарды саналы түрде де, ойланбастан да (сезім арқылы) қабылдайды. 

Өз имиджін қалыптастыра отырып, түйсіктік ақпараттың әсерінен қалыптасатын сол пікір оның сезім-пікіріне айналатындықтан сезімнен гөрі түйсікке көбірек әсер ету керек.

Имидждің практикалық психологиясының құрылымы имидждің жұмыс жасауының құрамы мен динамикасын өсіре түседі. Құрамдас бөліктері болып табылатындар: адам (топ, ұйым), сонымен қатар оның әрекетінің саяси немесе әлеуметтік бағытталған нәтижелері: идеялары, тауарлар, қызметтер. Осылардың барлығы имидждің «нысанын» құрайды. Нысан ұғымы оның мазмұнымен байланысады. Нысан ретінде адамдардың біршамасына белгілі пікір қалыптастыруға қабілеттілерінің барлығы қатыса алады. Нақты пікір қалыптастыруға қабілеттілік имидж нысанының басты қасиеті болып табылады.

